
Mánaðarleg launavísitala (október 2008)
Launavísitala í október 2008 var 353,3 stig og hækkaði um 0,3% frá fyrri mánuði. Síðastliðna tólf mánuði hefur launavísitalan hækkað um 8,8%. 

Í hækkun launavísitölunnar gætir áhrifa eftirfarandi samninga:
· Samkomulags Læknafélags Íslands og ríkisins um breytingar og framlengingu á kjarasamningi aðila, sem undirritað var þann 1. október síðastliðinn. Samkvæmt því hækka laun félagsmanna um 6% að meðaltali frá 1. september.

· Samkomulags Félags prófessora við ríkisháskóla og ríkisins um launakjör prófessora, frá 26. september síðastliðnum. Samkvæmt samkomulaginu hækkuðu laun félagsmanna um 20.300 krónur frá 1. maí og um 2,42% frá 1. september. 
Ársfjórðungslegar vísitölur (3. ársfj. 2008)
Á þriðja ársfjórðungi í ár hækkuðu laun að meðaltali um 9,4% frá sama tíma í fyrra; 8,9% á þeim almenna en 10,7% hjá opinberum starfsmönnum. Á almennum markaði hækkuðu laun mest meðal verkafólks (11%) en minnst meðal stjórnenda (6,8%). 
Á öðrum ársfjórðungi hækkaði heildarlaunakostnaðar frá fyrra ári mest í samgöngum og flutningum, 9,6%, en minnst í verslun og ýmissi viðgerðarþjónustu, 4,4%. Á sama tímabili hækkaði heildarlaunakostnaður um 5,9% í iðnaði og 6,0% í byggingarstarfsemi.
Laun á almennum vinnumarkaði 2007

Árið 2007 voru regluleg laun fullvinnandi launamanna 330 þúsund krónur að meðaltali og regluleg heildarlaun, það er regluleg laun ásamt yfirvinnu, 368 þúsund krónur. Greiddar stundir fullvinnandi launamanna voru að meðaltali 44,8 stundir á viku. Heildarlaun fullvinnandi launamanna voru 424 þúsund krónur að meðaltali á mánuði. 

Ef litið er til atvinnugreina voru laun fullvinnandi launamanna hæst í fjármálaþjónustu, lífeyrissjóðum og vátryggingum. Þar voru regluleg laun 425 þúsund krónur að meðaltali. Regluleg laun fullvinnandi launamanna voru lægst í atvinnugreininni byggingarstarfsemi og mannvirkjagerð eða 298 þúsund krónur.

